
	 “ГЭГЭЭРЛИЙН ЯАМНЫ ХЭВЛЭЛ” Улаанбаатар хотноо 1959 онд эрхлэн хэвлүүлснийг

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Зөвлөгөөний хуралд очихоор

	Зөндөө олон цаг

	Хоёр гурваараа зэрэгцээд

	Хойно урдаа оролцоод

	Хурал хийх газарт

	Хуран цугларч ирэв.

	Олон төрлийн цаг

	Онц дотно уулзав.

	Санаж бодож явсан

	Сайн муу юмсаа

	Илэн далангүй ярилцах

	Ийм чухал зөвлөгөөнийг 

	Тэр олон цаг

	Тэсгэлгүй хүлээж байжээ.

	Тэгээд ч энэ хуралдаа

	Тэвдэн яарч иржээ.

	Хамаг цагнууд чимээгүй

	Суудлаа эзлэн сууцгаав.

	Ханын цаг босоод

	Сугавчилсан хавтсаа дэлгэв

	Өнөөдрийн энэ зөвлөгөөнд

	Өнгөрсөн байдлын тухай

	Товч илтгэл тавь гэж

	Томилогдсон юм байжээ.

	Дугуй гуулин савлууртай

	Дун цагаан нүүртэй

	Шар модон ханын цаг

	Шилээ нүдэндээ зүүгээд

	— Чаг чаг гэж дуугардаг

	Цаг та бид нар бол

	Ажил төрөлтэй хүмүүсийн

	Амрах, ажиллах хоёрыг

	Алдалгүй нарийн заадгаараа

	Амралгүй байнга хэмждэгээрээ

	Ажил хөдөлмөрт тус хүртэх

	Амьдрал хөгжилд ач тусгах

	Хүндэт ариун үүргээ 

	Хүлээн биелүүлсээр байна.

	Хүмүүс биднийг хайрлаж 

	Хүрээлэн тойрсоор байна.

	Гэвч зарим хүмүүс бол

	Гэртээ тавьж гартаа зүүгээд

	Олон бидний ач тусыг

	Огт анхаарч үзэхгүй

	Өнгөрөх цаг минутыг минь

	Өчүүхэн төдий ч ашиглахгүй

	Хайран сайхан хугацааг

	Хайхралгүй сүйтгэж байна.

	Ийм учраас та нар

	Илтгэл сэдвийн дагууд

	Тохиолдож байгаа зүйлээ

	Тодорхой шүүмжлэн ярь гэж

	Эрэн цагаа олсон

	Эвтэйхэн товч илтгэлээ

	Ханын цаг дуусгаад

	Хажуу дах суудалдаа суув.

	Санал шүүмжлэл тавихаар

	Нэрсээ тэд өгцгөөв.

	Санаж явсан зүйлээ

	Нэгд нэггүй өчицгөөв.

	Дун цагаан өнгөтэй

	Дув дугариг биетэй

	Намхан хоёр хөлтэй

	Нарийхан хоёр зүүтэй

	Ширээний цагаан цаг

	Шийдмэг янзаар босож

	Тойрсон нөхдийнхөө дунд

	Тодорхой шүүмжлэл тавилаа.

	— Өглөө бүрийн долоон цагт

	Өөрийнхөө эзэн нөхдийг

	Сэрээж би босгохоор

	Сэрүүлгээ чанга дуугаргахад

	Дунд сургуульд сурдаг 

	Дугаар ангийн Дорж

	Дуг нойрноосоо сэрэхгүй

	Дуугарсан хонхыг минь сонсохгүй

	Нойрмоглож хэвтсээр байгаад

	Найм хүргэж орхих юм гэж

	Сэнжтэй цагаан малгайтай

	Сэрүүлэгтэй цаг шүүмжлэв.

	Тэдний дараагийн ээлжид

	Тэнд байсан модон цаг

	Жижиг тэмдэглэлээ дэлгээд

	Жигтэйхэн хурц шүүмжлэв.

	— Намжил гэдэг хүүхдийнд

	Суудаг цаг юм даа би

	Найман цаг болоход л

	Сургуульдаа явах ёстой юм тэр.

	Тэгсэн ч би түүнийг

	Тэвчин хүлээж чадахгүй юм

	Урт богино зүүгээ

	Уралдуулсаар найм хүргэхэд

	Цаг ашигладаггүй Намжил

	Цайгаа ч бараг уулгүй

	Амьсгаадан гүйж явсаар

	Арайхийж сургуульдаа хүрэвч

	Хичээлээсээ хэдийн хожимдоод

	Хэнэг ч үгүй зогсож байх юм

	Хэрэгсэж намайг тоохгүй болохоор

	Хир шүү дээ ингэдэг нь гэв.

	— Дэмбэрэл гэдэг хүүхэд бол

	Дэндүү залхуу сурагч юм

	Өөрийнхөө хийсэн төлөвлөгөөнд

	Өдөр бүрийн таван цагт

	Заалгасан хичээлээ давтана гэж

	Зантай сайхан төлөвлөчхөөд

	Явсаар намайг тав болоход

	Яагаад ч тэр давтахгүй юм

	Хуурамч төлөвлөгөө зохиогоод

	Хуваарьт цагийг минь баримтлахгүй 

	Давтлага хийхгүй очоод

	Дандаа хоёр авчих юм гэж

	Булигаар хүрэн оосортой

	Бугуйд зүүсэн нэг цаг

	Бусдынхаа хэлснийг давталгүй

	Бузгай дориун шүүмжиллээ.

	— Нэргүй, өдөр сургуулиасаа

	Нэгд л тарах хуваарьтай юм

	Үүний гэрт байдаг би 

	Түүнийг хүлээгээд ядах юм

	Яагаад ч цагтаа ирдэггүй юм бэ

	Явахаараа хаагуур ч хэсдэг юм бэ

	Би ердөө мэдэхгүй юм

	Битүүхэн гомдож байдаг юм.

	Ирдэг цагтаа ирчхээд

	Иддэг хоолоо идчихээд

	Өөр ажлаа хийж байхгүй

	Өнгөрөөж орхих юм намайг гэж

	Гучин төгрөгийн үнэтэй

	Гуулин шар хүрээтэй

	Жирийсэн тоо нь гэрэлтэй

	Жижигхэн цаг шүүмжлэв.

	Цугларч ирсэн цагнууд

	Цугаараа бараг шүүмжлэв.

	Онцгойдуу байсан энгэрийн цаг л

	Огт дуугарахгүй байв.

	Уг хурлыг удирдаж байгаа

	Урт савлуурт ханын цаг

	Таг байсан тэр цагаас

	Тавих шүүмжлэл бий юу гэхэд

	Энгэрийн цаг босоод

	Элдвийн юм бодоод

	— Хуралд тавих шүүмжлэл 

	Хувьд л ер алга байна.

	Бадарч гэдэг жаалынд 

	Байдаг юм даа би

	Барагтай л бол намайг

	Баримталдаг юм даа тэр

	Оройн долоон цагт л

	Хоолоо идэх ёстой юм

	Огт тэр хожимддоггүй

	Хуваариа сайн ашигладаг юм

	Тийм сайн хүүхдийг

	Ийм муу гээд шүүмжлэх

	Элдэв баримт алга гээд

	Энгэрийн цагийг хэлэхэд, 

	Хуралдаж байсан цагнууд

	Цугаараа инээд алдчихав

	Үнэхээр сайн хүүхэд юм гэж

	Цөмөөрөө тэд хэлцгээв.

	Ингэж тэднийг хөгжилдөөд

	Ид шуугилдаж байтал

	Гудамжны цахилгаан цаг

	Гунигтай гэгч нь босоод

	— Манай цагнууд ер нь

	Маш зөв шүүмжилж байна

	Үргэлжилж байгаа дутагдлыг

	Үндэс баримттай ярьж байна.

	Цагийн дөрвөн улиралд

	Цахилгаан утсанд залгагдаад

	Өргөн гудамжны эхэнд

	Өлгөөстэй зогсож байхдаа

	Өөрийн нүдэнд өртсөн

	Өчүүхэн биш дутагдлыг

	Энэ хуралд оролцсоны хувьд

	Эрх биш хэлэх хэрэгтэй

	Шөнө намайг гудамжинд

	Дүүжин дээр зогсож байхад

	Сургуулийн бололтой хүүхдүүд

	Шуугилдан ШүгэлДэж гүйлдээд

	Орон гэрээ мартчихаад

	Олны газраар хэсүүчлээд 

	Дэмий тэнэж явахад нь

	Дэндүү их харамсах юм

	Заалгасан номоо давтвал

	Онц суралгүй яах вэ

	Задгай тэгж тэнэхээр

	Олигтой яаж сурах вэ.

	Санал шүүмжлэл дуусаж

	Хурал тарах дөхлөө

	Ханын цаг босоод

	Хаалтын үг хэллээ.

	— Та нөхдөөс зөвлөгөөнд

	Тавьсан бүх шүүмжлэлийг

	Ажил хэрэг болгохоор

	Амьдралд яг хэрэгжүүлэхээр

	Богино хугацааны дотор

	Бодитой ажил зохионо гээд

	Хавтас дүүрэн шүүмжлэлээ

	Ханын цаг сугавчлав.

	Хурал үүгээр дуусаж

	Хурсан цагнууд тарав.

	Байр байрандаа очихоор

	Баруун зүүн тийшээ явав.

	Би энэ хуралд нь

	Бичээчээр суусны хувьд

	Тэр цагнуудын шүүмжлэлээс

	Тэмдэглэснээ хэлэлгүй яах вэ.

	 

	1958 он

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1959 оны хэвлэлийн Хэвлэн нийтлэлийн мэдээлэл:

	ГЭГЭЭРЛИЙН ЯАМНЫ ХЭВЛЭЛ

	 

	Д. СОДНОМДОРЖ

	 

	ЦАГНУУДЫН ЗӨВЛӨГӨӨН

	 

	Редактор Ц. Гайтав

	Зургийг Ж. Дашдондог 

	 

	УЛСЫН ХЭВЛЭЛИЙН ГАЗАР

	УЛААНБААТАР 1959 

	 

	Техн. ред. Т. Тогтох

	Хянагч Д. Цэгмэд

	 

	Хэвлэлтэд 1959 оны 1 дүгээр сарын 16-ны өдөр 

	5000 ширхэг хэвлэв 

	Б-4580 

	 

	Цаасны хэмжээ 70Х108/32. 

	Хэв хуудас 1 Зах № 14

	 

	Сүхбаатарын нэрэмжит, Хэвлэх үйлдвэр

	Улаанбаатар Чойбалсангийн гудамж— 2

